
ANNOTATSIYA 
Mazkur maqolada O‘zbekistondagi tarixiy-me’moriy obidalar, qadimiy madaniyat 

yodgorliklariga boy Buxoro, Samarqand, Shahrisabz, Xiva kabi shaharlarda turizmni yanada 
rivojlantirish borasida amalga oshirilayotgan ishlar hamda bu jarayonda O‘zbekiston tarixining 
tutgan o‘rni xususida fikr yuritiladi. 

Muallif ming yillar davomida ajdodlarimizning mohir hunarmandlari tomonidan yaratilgan 
ajoyib mahsulotlar, moddiy boyliklar, tarixiy obidalar dunyoning turli burchaklaridan kelgan 
odamlarni o‘ziga jalb etib, yurtimizda turizmni yanada rivojlantirish uchun yetarli imkoniyatlar 
mavjudligiga e’tibor qaratadi. 

Kalit so‘zlar: Buyuk Ipak yo‘li, madaniy turizm, tarixiy-madaniy yodgorliklar, tarixiy-
me’moriy obidalar, tarixiy turizm, turizm klasterlari, ziyorat turizmi. 

  
Бахадир Нигматуллаевич Исаков, 

Узбекский государственный университет мировых языков, 
кандидат исторических наук 

 
РОЛЬ ИСТОРИЧЕСКОГО НАСЛЕДИЯ В РАЗВИТИИ ТУРИСТИЧЕСКОЙ 

КУЛЬТУРЫ В УЗБЕКИСТАНЕ 
 

АННОТАЦИЯ 
В данной статье рассматриваются меры, проводимые по дальнейшему развитию 

туризма в таких городах Узбекистана, как Бухара, Самарканд, Шахрисабз и Хива, которые 
богаты историко-архитектурными памятниками и древними культурными реликвиями, а 
также вопросы значения истории Узбекистана в этом процессе. 

Автор обращает внимание на то, что удивительные изделия, материальные богатства и 
исторические памятники, созданные искусными предками-мастерами на протяжении 
тысячелетий, привлекают туристов со всего мира, и существуют достаточные возможности 
для дальнейшего развития туризма в нашей стране. 

Ключевые слова: Великий Шелковый путь, культурный туризм, историко-культурные 
памятники, историко-архитектурные памятники, исторический туризм, туристические 
кластеры, паломнический туризм. 

THE ROLE OF HISTORICAL HERITAGE IN THE DEVELOPMENT OF TOURISM 

CULTURE IN UZBEKISTAN 
 

ABSTRACT 
This article examines the measures taken to further develop tourism in such cities of 

Uzbekistan as Bukhara, Samarkand, Shakhrisabz and Khiva, which are rich in historical and 
architectural monuments and ancient cultural relics, as well as the importance of the history of 
Uzbekistan in this process. 

The author draws attention to the fact that amazing products, material wealth and historical 
monuments created by skilled ancestors-masters over thousands of years attract tourists from all 
over the world, and there are sufficient opportunities for the further development of tourism in our 
country. 

Index Terms: The Great Silk Road, cultural tourism, historical and cultural monuments, 
historical and architectural monuments, historical tourism, tourist clusters, pilgrimage tourism. 

  
1. Dolzarbligi: 
Hozirgi kunda turizm ham iqtisodiy, ham ijtimoiy-madaniy ahamiyatga ega bo‘lgan ko‘p 

qirrali sohadir. Turizm jahon iqtisodiyotining yetakchi tarmoqlaridan biri bo‘lib, uning muhim 
yo‘nalishlaridan biri sifatida tarixiy turizm e’tirof etiladi. 

Tarixiy turizm – tarixiy obyektlar, madaniy yodgorliklar, muzeylar va boshqa tarixiy 
ahamiyatga ega joylarga tashrif buyurishni o‘z ichiga olgan, jahon turizm industriyasining eng jadal 
rivojlanayotgan tarmoqlaridan biri bo‘lib, sayyohlarning turli mamlakatlarning boy madaniy va 
tarixiy merosini o‘rganishga bo‘lgan qiziqishi bilan ifodalanadi. 

2. Metodlar va o‘rganilganlik darajasi: 
Maqolani tayyorlashda umume’tirof etilgan ilmiy usullar – tarixshunoslik, qiyosiy tarixiy va 

mantiqiy tahlillar, izchillik va xolislik tamoyillaridan hamda statistik ma’lumotlardan foydalanilgan. 
Mamlakatimizda turizm madaniyatini rivojlantirishda tarixiy merosning o‘rni mаsаlаlаri 

kоmpleks tаrzdа оʻrgаnilgаn bir qаnchа ilmiy ishlаrni, jumladan, M.Muhаmedоvа, Z.Аbidоvа, 
H.Murоdоv, G.Egаmberdiyevа, Sh.Qulmаtоv, А.Berdimurоdоv, D.Аbduаzizоvа, R.Аbriyevlаrning 
ilmiy tadqiqotlarini qаyd etish mumkin. 

3. Tadqiqot natijalari: 
Tarixiy turizmning asosiy maqsadi o‘tmishni o‘rganish va qadrlash, shuningdek, turli 

hududlarning madaniyati va an’analari bilan tanishishdan iborat. So‘nggi yillarda madaniy meros va 
tarixga bo‘lgan qiziqishning ortib borayotganligi sababli tarixiy turizm tobora ommalashib 
borayotgan sayohat turiga aylandi. Ko‘pgina mamlakatlarda tarixiy turizm mahalliy iqtisodiyotning 
o‘sishiga, yangi turistik mahsulot va xizmatlarning rivojlanishiga hissa qo‘shmoqda. Jumladan, 
Fransiya, Ispaniya, Italiya, Gretsiya, Xitoy, Turkiya, Hindiston kabi davlatlar tarixiy turizm taraqqiy 
topgan davlatlar sirasiga kiradi. 

Ma’lumki, o‘zining boy madaniy-tarixiy merosi, betakror me’morchiligi bilan jozibali 
bo‘lgan qator shaharlarining qadimiy tarixiy obidalari O‘zbekiston tarixiy-madaniy turizmining 
asosiy poydevori hisoblanadi hamda turizmni rivojlantirish istiqbollarini belgilab beradi. 

O‘zbekiston zamon bilan hamnafas holda jahon turizm sohasidagi jarayonlarni o‘rganib, 
ushbu sohani sifat jihatidan yangi bosqichga olib chiqish maqsadida turizmni rivojlantirishga 
qaratilgan samarali chora-tadbirlarni amalga oshirmoqda. 

Bugungi kunda mamlakatimizda turizm rivojining eng muhim omili hisoblangan tarixiy-
madaniy yodgorliklarga yangicha munosabat shakllangan bo‘lib, moddiy va nomoddiy 
yodgorliklarni o‘rganish, asrab-avaylash borasida keng ko‘lamli ishlar olib borilmoqda. Jumladan, 
O‘zbekistonda turizmni rivojlantirish ijtimoiy-iqtisodiy masalalarni samarali hal etish, shuningdek, 
tarix va madaniyat yodgorliklarini asrab-avaylashga katta e’tibor qaratilmoqda. Xususan, 2017-
2021-yillarda O‘zbekiston Respublikasini yanada rivojlantirish bo‘yicha Harakatlar 
strategiyasida[1] turizm industriyasini jadal rivojlantirish, iqtisodiyotda uning roli va ulushini 
oshirish, turistik xizmatlarni diversifikatsiya qilish va sifatini yaxshilash, turizm infratuzilmasini 
kengaytirish alohida o‘rin tutgan edi. 

2022-yil 28-yanvarda tasdiqlangan Yangi O‘zbekistonning taraqqiyot strategiyasining[2] 73-
maqsadida “Buyuk ajdodlarimizning boy ilmiy merosini chuqur o‘rganish va keng targ‘ib 
etish” belgilangan bo‘lib, xalqimizning tarixiy-madaniy yodgorliklari, moddiy va nomoddiy merosi 
kabi noyob, kam o‘rganilgan me’moriy yodgorliklarni asrab-avaylash, milliy o‘zlikni asrash, 
ma’naviyatni va madaniyatni rivojlantirishga e’tibor qaratilgan. Shuningdek, “O‘zbekiston-2030” 
strategiyasining[3] 58-maqsadi “O‘zbekistonda tashqi va ichki turizmni rivojlantirish uchun keng 
sharoitlar yaratish orqali sayyohlar sonini oshirish”ni ko‘zda tutgan bo‘lib, ushbu maqsad doirasida 
2030-yilga qadar xorijiy turistlar sonini 15 millionga, ichki sayyohlar sonini 25 millionga, ziyorat 
turizmi bo‘yicha keladigan turistlar sonini 3 million nafarga oshirish, xususiy investitsiyalarni jalb 
qilish hisobiga respublikada 30 ta yirik turizm klasterlarini tashkil etish kabi chora-tadbirlarni 
amalga oshirishni nazarda tutadi. 

Yuqorida keltirilgan ma’lumotlar mamlakatimizda turizmni rivojlantirish davlat siyosati 
darajasiga ko‘tarilganidan dalolat beradi. Zero, O‘zbekiston Respublikasi Prezidenti 
Sh.M.Mirziyoyev: “Turizm – iqtisodiyotning muhim tarmoqlaridan biri. Mavjud imkoniyatlardan 
samarali foydalangan holda, ushbu tarmoqni yanada takomillashtirish zarur, buni davrning o‘zi 
taqozo etmoqda. O‘zbekiston ham sayohat, ham ziyorat uchun qulay mamlakat. Chunki ona 
zaminimizda butun dunyoga ma’lum va mashhur bo‘lgan ajdodlarimiz mangu qo‘nim topgan. Ular 
qoldirgan boy ma’naviy-madaniy merosga xalqaro maydonda qiziqish juda katta”[4], – deb 
ta’kidlagan. 

O‘zbekiston bejizga Markaziy Osiyoning turistik durdonasi deb atalmaydi, zero Vatanimiz 
boy madaniy-tarixiy merosga, betakror me’morchilik va san’atga, o‘ziga xos sayyohlik salohiyatiga 
ega, bu yerdagi tarixiy yodgorliklardan 200 dan ortigʻi, shu jumladan, jahonga mashxur bo‘lgan 
Buxoro, Samarqand, Shahrisabz, Xiva kabi shaharlarimiz tarixiy turizmning muhim obyektlari 
sifatida YUNESKOning Butunjahon merosi ro‘yxatidan joy olgan. 

Keyingi yillarda O‘zbekiston tomonidan turizm sohasida erishilgan natijalar xalqaro 
maydonda ham yuksak e’tirofga sazovor bo‘lmoqda. Xususan, 2019-yilda O‘zbekiston “National 
Geographic Traveler Awards” tanlovining “gastronomik turizm” yo‘nalishi bo‘yicha g‘olib deb 
topildi. Birlashgan Millatlar Tashkilotining Jahon sayyohlik tashkiloti (UNWTO) esa O‘zbekistonni 
turizm sohasi eng tez rivojlanayotgan 20 davlat ro‘yxatida 4-o‘ringa qo‘ydi[5]. 

O‘zbekiston Respublikasi Prezidenti huzuridagi Statistika agentligi maʼlumotlari ham so‘nggi 
yillarda yurtimizda turizm sohasi jadal rivojlanganligidan dalolat bermoqda, xususan, 2022-yilda 
O‘zbekistonga 5,2 milliondan ortiq xorijiy sayyoh tashrif buyurgan bo‘lib, bu ko‘rsatkich 2017-
yilga nisbatan 2,5 barobarga ortgan. 2017-2022-yillarda turizm xizmatlari eksportining umumiy 
hajmi 5,13 milliard dollarni tashkil etgan[6]. 

Ajdodlarimiz qoldirgan tarixiy merosning yurtimizga sayyohlarni jalb qilishdagi o‘rni 
beqiyos. Zero, asrlar mobaynida O‘zbekiston shaharlari Buyuk ipak yo‘lida muhim rol o‘ynagan. 
Samarqand esa “Buyuk Ipak yo‘lining yuragi” deb nom olgan. Qadim davrlarda Samarqand “Islom 
me’morchiligi marvaridi”, “Dunyo ko‘zgusi” kabi nomlar bilan ta’riflangan. Turizmni 
rivojlantirishda O‘zbekiston tarixining tutgan o‘rni va ahamiyatini 2022-yilda Samarqanddagi 
“Buyuk ipak yoʻli” xalqaro turizm markazi tarkibida ochilgan “Boqiy shahar” me’moriy ansambli 
misolida ham ko‘rish mumkin. Bu majmuani Oʻzbekiston Respublikasi Prezidenti 
Sh.M.Mirziyoyev: “Har qanday sayyohni qadimiy afsonalar olamiga, tarixiy obidalar dunyosiga 
olib kiradigan tom ma’nodagi noyob loyiha”, – deb ta’rifladi[7]. Shuningdek, bu ulkan markaz 

buyuk ajdodlarimiz bunyod etgan muhtasham me’moriy obidalarga munosib bo‘lib, ularning tarixiy 
an’analarini davom ettiradi hamda mamlakatimizda hozirgi paytda poydevori qurilishi boshlangan 
Uchinchi Renessans va oldingi tarixiy davrlar o‘rtasidagi ramziy ko‘prik bo‘ladi, – deb ishonch 
bildirdi. 

4. Xulosalar: 
Xulosa o‘rnida shuni aytish mumkinki, ming yillar davomida ajdodlarimizning mohir 

hunarmandlari tomonidan yaratilgan ajoyib mahsulotlar, moddiy boyliklar, tarixiy obidalar 
dunyoning turli burchaklaridan kelgan odamlarni o‘ziga jalb etib kelmoqda. Mamlakatimizning boy 
tabiiy, madaniy va tarixiy obidalardan tashkil topgan noyob merosining mavjudligi yurtimizda 
turizmni yanada rivojlantirish uchun yetarli imkoniyatlar mavjudligini ko‘rsatadi. 

